
Enplegu publikoko deialdietan euskarari ematen zaion balioa aldatuko du Gobernuak
Euskarabideak balioespen positiboa egin du gaur Euskararen Nafar Kontseiluari igorri dioten Foru Dekretuaren zirriborroaren gainean. Lanpostuaren arabera, eremu euskaldunean %6-10eko balioa eta bitariko eremuan %3-6ko balioa ematea proposatu dute testuan

Asteazkena, 2008ko irailaren 3a. Nafarroako Gobernuak Foru Komunitateko Administrazioko eta haren erakunde autonomoetako lanpostu organikoak (Hezkuntza Departamentuko irakasle lanpostuak salbu) betetzeko deialdietan euskaraz jakiteak izanen duen balioari buruzko Foru Dekretuaren zirriborroa igorri dio Euskararen Nafar Kontseiluari. 
Zirriborroan xedatu dutenez, euskaraz jakitea nahitaezkoa ez denean, merezimenduen guztizko puntuazioaren %6 euskarari emanen diote eremu euskalduneko lanpostuetan, eta %3, berriz, bitariko eremuko lanpostuetan. Lanpostuaren ezaugarrien arabera (herritarrekiko tratua), euskarari %10eko balioa eman ahal izanen diote eremu euskaldunean, eta %6ko balioa, berriz, bitariko eremuan. 

Foru Dekretuaren zirriborroa Lehendakaritza, Justizia eta Barne Departamentuak landu du, eta Euskarabideari igorri diote. Hark, dagozkion funtzioak eta eskumenak betetzeko, txostena egin du, eta Euskararen Nafar Kontseiluak horixe erabiliko du, hain zuzen, eginen duen irizpenaren oinarri gisa. 
Euskarabideak balioespen positiboa egin du dokumentuaren gainean. Izan ere, euskaraz jakin eta euskara erabiltzeko eskubidea aurreko araudiak baino hobeto babesten duela uste du. Euskarabidearen txostenean azpimarratu dutenez, aurrerantzean, euskaraz jakitea nahitaezkoa ez denean, euskara merezimendu gisa hartuko dute eremu euskalduneko zein bitariko eremuko lanpostuetan, eta herritarrekiko tratuaren arabera balio desberdina izanen du bi eremuetan. Gainera, euskarak aurreko araudian baino balio handiagoa izanen du eremu euskaldunean.

Euskararen Nafar Kontseiluak bilera eginen du irailaren 23an (asteartea), eta Foru Dekretuaren zirriborroa orduan aztertuko dute. Kideek irailaren 15era arte aurkeztu ahal izanen dituzte zuzenketak. Ondoren, zirriborroa sindikatuekin negoziatu beharko dute, Mahai Nagusian. Nafarroako Gobernuak Foru Dekretua onartu baino lehen, Nafarroako Kontseiluak ere txostena egin beharko du. 
Aldaketak lanpostu organikoetan eta egiaztapena
Bestalde, herritarrekin tratu gehiago izatea eskatzen duten lanpostuen zerrenda egin dute zirriborroan. Esan dugun moduan, lanpostu horietan euskarak %10eko balioa izanen du eremu euskaldunean, eta %6ko balioa, berriz, bitariko eremuan. Aipaturiko lanpostuak honako hauek dira: kazetaritzako goi mailako tituludunak, prestakuntza eta enplegurako erdi mailako tituludunak, gizarte langileak eta gizarte hezitzaileak, liburutegiko arduradunak, turismo jardueretako ofizialak, Foruzaingoko lanpostuak, Suhiltzaileen Kidegoko lanpostuak, basozainak, administrariak eta administrari laguntzaileak, areto buruak, koordinaziorako operadore ofizialak eta laguntzaileak, telefonozainak, errepideetako zaindariak, atezainak, eta museoetako zaindariak. 
Nafarroako Gobernuak hasierako zerrenda zabaldu ahal izanen du, departamentuen proposamenei jarraiki eta Euskarabidearen aholkularitzarekin. 

Euskararen ezaguera egiaztatzeari dagokionez, gehienezko puntu kopurua eskuratuko dute Hizkuntza Eskola Ofizial (HEO) bateko Gaitasun Agiria dutenek edo balio bereko titulu ofizialen bat dutenek (EGA). Bi titulu horietakoren bat ez dutenen kasuan, berriz, gehienezko puntu kopuruaren 1/5 jasoko dute HEOean gainditu duten ikasturte bakoitzeko, eta 1/12, berriz, Nafarroako Gobernuak antolatzen dituen ikastaroetan gainditutako “urrats” bakoitzeko. Bestalde, berariazko probak ere egin ahal izanen dira euskararen ezaguera egiaztatzeko. Probak Nafarroako Administrazio Publikoen Institutuak antolatuko ditu, eta bost maila izanen dituzte, zailtasunaren arabera. Hautagaiek gehienezko puntu kopuruaren 1/5 jasoko dute gainditutako proba bakoitzeko. 

Aurrekariak
Euskarari buruzko 18/1986 Foru Legeko 15. artikuluan xedatuta dagoenez, Herri Administrazioek merezimendu kualifikatutzat joko dute euskara (besteak beste) eremu euskalduneko lanpostuetan, baldin eta euskaraz jakitea nahitaezkoa ez bada. Lege bereko 17. artikuluan xedatuta dagoenez, berriz, bitariko eremuko lanpostuetako deialdietan ere merezimendutzat jo ahal izanen dute, baldin eta euskaraz jakitea nahitaezkoa ez bada. 

Nafarroako Herri Administrazioetan euskaren erabilera arautzen duen 29/2003 Foru Dekretuak, berriz, honako hau xedatu du: zer lanpostutan izan daitekeen nahitaezkoa euskaraz jakitea, eta zer lanpostutan hartu behar den aintzat. Gainera, euskararen ezaguera egiaztatzeko modua ere ezartzen du. Orain egin duten Foru Dekretuaren zirriborroan, 29/2003 Foru Dekretuko 21. eta 23. artikuluak indargabetzea proposatu dute (euskarak deialdietan duen balioari buruzko artikuluak).

Bestalde, 203/2001 Foru Dekretuak eta geroagoko beste dekretu batzuek ere xedatzen dute zer lanpostutan den nahitaezkoa euskaraz jakitea, eta zer lanpostutan jo behar den merezimendutzat. 

2006ko irailaren 18an, Nafarroako Gobernuak euskarari buruzko hainbat neurri onartu zituen, hala nola 2001eko akordioa indargabetzea (hizkuntzak jakiteak merezimenduen baremoan zuen tratamendua arautzen zuena), edo Lehendakaritza, Justizia eta Barne Departamentuari akordio berri baten izapideak egin zitzan agintzea (eta akordio horretan bitariko eremuko lanpostuetan euskara merezimendutzat jotzea).

Bestalde, Foru Komunitateko Administrazioan eta haren erakunde autonomoetan (Administrazio Erroa, Foruzaingoa, Osasunbidea...) merezimenduen baremo ugari erabiltzen dituzte, eta horregatik, Nafarroako Gobernuak euskararen ezagueraren tratamendua bateratu nahi du, erregelamendu berri bat onartuz. 

